
TE RANGIWHÄWHÄ O NGÄ ATUA MÄORI

Dr Dean P. S. Mahuta*

He whakaräpopoto
He kipakipa mutunga kore kua oho ake i te whatumanawa o te tangata kia möhio anö ia ki ngä taonga 
tuku iho a öna mätua tüpuna. E kitea ana i te hiakai o te iwi Mäori whänui ki ngä körero mö Matariki, 
te maramataka Mäori, te whakatere waka, te whakaora tikanga, me te tupu matomato rawa o ngä 
kaupapa whakarauora reo. Nä, ko te aronga nui o tënei tuhinga he kuhu atu ki ngä körero tuku iho e 
pä ana ki ö tätou atua Mäori. Inä rä, ko te matapae i töna whai tikanga nui ki te whanaketanga o te 
tuakiri Mäori, ka tahi. Ka rua, he whakatakoto tauira o tä te tangata Mäori whakahängai i ërä körero 
atua ki öna horopaki hou o tënei ao hurihuri. Äe ränei, ka whai take i tua atu o Rautaki, o Mahere?

He kupu matua
tikanga Mäori, mätauranga Mäori, körero tuku iho, te ao Mäori

Kupu whakataki
Ko tö te Mäori hononga ki öna atua me öna taiao 
te huinga o ngä muka ahurea, muka hïtori, muka 
tikanga, muka whakapono, muka akoranga, e kïia 
ai ia he Mäori. He tirohanga whänui ki te ao Mäori, 
kua märö mai i ngä tühonohonotanga i waenga 
i ngä mea katoa. Ka mutu, tärake ana te kite, ko 
tä te ao Päkehä whakamätau ki te wetewete, ki 
te whakamärama i te ao o te Mäori, he ngoikore, 
käore e tino mau öna rangiwhäwhätanga, ka noho 
whäiti mai ki ngä kupu pënei i te ‘myth’. Waihoki, 
käore ënei momo kupu a te Päkehä e kapo märika 
ana i ngä aweawe nui o Ngäi Tuawhakarere mä ki 
ngä mätauranga, me ngä körero tuku iho kua noho 
hei ture mö te iwi Mäori ä mohoa noa nei. Heoi 
anö, hei täpiri tonu ki ënei whakaaro, ka mutu, me 
pono te körero ki a tätou anö, he mämä te tahuri 
ki ënei kupu pënei i te myth, i a tätou e körero noa 
ana me ngä hoa, e pahupahu ana. Nä, ki öku nei 
whakaaro, i ëtehi wä, ki te rongo te tangata, ana 
te tangata tauiwi i te kupu myth, ka äpiti ki runga 
i taua kupu ko ngä ähuatanga rükahu, mana kore, 
arä, he körero i hangä noa hei whakangahau i te 
iwi. Möku tonu, he pänga whakatoimaha tö ënei 

whakaaro ki runga i te tangata Mäori (pënei i te 
kaituhi nei) e hiahia ana ki te whakaatu i te whai 
mana o ngä körero tuku iho a te Mäori ki te ao 
tauiwi. Tërä tërä horopaki. Nä, he aha tonu rä te 
raru nui? Ko te kupu, ko tä te tangata titiro ki te 
tikanga o taua kupu? Koinei pea tëtehi uho nui o 
te whänuitanga o tënei tuhinga, he whakatakoto, 
he whakaatu rä i te aronga o ngä whakaaro o te 
tangata ki tëtehi ähuatanga kua roa e pümau ana 
ki töna ahurea, ka heke te wä ka huri te aronga, 
ka rerekë hoki te tirohanga a te whakatupuranga 
hou ki te ahurea, ki öna wähanga katoa, hïtori, 
tikanga, körero tuku iho.

Nö reira, ko te mahi a te tuhinga nei he whaka-
takoto i ëtehi o ngä kitenga tuatahi kua puta i aku 
rangahau e aro ana ki te mätauranga e pä ana ki 
ö tätou atua, ä, ka arotakengia tä te tangata o 
näianei whakahängai i ënei körero tuku iho ki ngä 
horopaki o te ao hurihuri nei. Ka whai wähi atu ki 
te hoki whakamua ki ngä körero mö te orokotï-
matanga mai o te ao, hei whakawhenua i a tätou, 
ä, ka titiro ki ngä tauira whakaora körero atua i 
ënei rangi. Haere nei te wä, e hängai pü tonu ana 
ëtehi o aua pou tikanga i takea mai i ngä atua, ki 

te tuakiri o te tangata Mäori o ënei rä. Nö reira 
he aha hoki ngä hononga hou kua waihangatia 
i a tätou e ngana nei ki te whakaora anö i ënei 
taonga tuku iho.

Kia töaitia te körero, ko te whanaungatanga i 
waenga i te Mäori me töna taiao, he ture ärahi i te 
raupapa, i te nahanaha o te mätauranga taketake 
o Aotearoa. E ai ki a Durie (2004), käore e taea 
te Mäori me töna taiao te whakawehe; 

While indigenous knowledge is often valued 
because of its traditional qualities, a creative and 
inventive capacity forms the core of an indigenous 
knowledge system. The perception of indigenous 
knowledge and culture as applicable only to the 
distant past misses the thrust for development that 
is part of the indigenous journey. Arising from the 
creative potential of indigenous knowledge is the 
prospect that it can be applied to modern times 
in parallel with other knowledge systems (wh. 1).

Möku tonu, me taku pötae rangahau Mäori, ko 
täku tirohanga he tirohanga kua täraia ki ngä 
körero tuku iho nö roto mai o te iwi o Waikato. 
Waihoki, kei te pütake o öku whakaaro ko te 
whakapono o te tangata ki öna atua, me kï, koi-
nei te tino uho o taku räkau e mähuri ake nei. I 
te mutunga iho, e whakatairanga ana i te mana 
motuhake o töku iwi Mäori whänui, taku mana 
ä- iwi taketake hoki, i te mea he rangahau tënei ka 
hängai pü ki taku whanaketanga. Mei kore ake 
ngä kupu a Te Rangihau (1974):

My being Maori is absolutely dependent on my his-
tory as a Tuhoe person . . . Each tribe has its own 
history. And it’s not a history that can be shared 
among others. How can I share with the history of 
Ngati Porou, of Te Arawa, of Waikato? Because I 
am not of those people. I am a Tuhoe person and 
all I can share in is Tuhoe history (wh. 232).

Kia hoki anö ki ngä körero a Durie, me te kï atu, 
koinei anö tëtehi ähuatanga e whäia ana i tënei 
tuhinga roa, he whakaatu i te hunga e ngana ana 
ki te whakahängai i ö rätou möhiotanga taketake 
ki ngä horopaki hou kua toko ake i te ao hurihuri 
nei. Ko tënei hunga e whai ana i tä Durie körero, 
arä, kei te pütake o te mätauranga ko te äheinga 
o te tangata ki te whakawhanake i roto i ana 
ähuatanga katoa. Ehake i te mea he toka të taea te 
whao, engari he taonga ka whaowhina e ngä toki 
o tënä whakatupuranga, o tënä whakatupuranga. 
Nö reira, ko te pitomata e kitea ana me he waipuna 
të mimiti, he koropupü mutunga kore. Kia hoki 
mai nei ki ngä kaupapa o te tuhinga nei, he titiro, 

ahakoa te aha—pai tü, pai hinga—e taea ana e te 
mätauranga Mäori te whakakörero i tö tätou ao 
hou e türoa nei, e hurihuri nei.

Nö reira, tënei ka mihi ki ngä taonga tuku iho 
o töku ake käinga. I täraingia taku hoe ki ërä 
tikanga i whängaihia mai nei ki ahau, ä, ko taku 
rä i whatua mai ki ngä wheako o ërä i para tuatahi 
i tënei huarahi o te whare wänanga, nä konä te pai 
o te matangirua o te waka ki öna üanga. Nä, tënei 
te tuku i taku waka kia tere i te wai o Wänanga, 
o Mätauranga, me kore noa te kaipänui e whai i 
tëtehi paku märamatanga, tökihi!

Te orokohanga o te ao—Tainui waka
Te t–imatanga
Kua hau ngä rongo o te körero mö Ranginui- e- 
tü- iho- nei räua ko Papa- tüä- nuku (Rangi räua ko 
Papa), tae atu hoki ki ä räua tini uri atua, e noho 
nei hei whare tuakiri mö te iwi Mäori. Ka ngana 
au ki te whakaräpopoto mai i ngä körero mö 
tënei hunga, engari ka whäia ngä körero i takea 
mai ai i Tainui waka, ka mutu, ko ënei körero i 
mätua tiki atu i ngä rangahau a Pei Te Hurinui. 
Inä te rëtötanga o ngä körero tuku iho nö roto 
mai o Tainui whänui e whakamärama ana i te ao 
atua, ka mutu, koia tërä te huarahi käore anö kia 
takahia. Ki konei hoki kitea ai ngëtehi körero mö 
Io, ka mutu koinei ngä körero tuatahi kua kitea 
e au e körero ana mö Io ki roto o Tainui, heoi, 
inä te nui o ngä körero möna (Reed, 2004; Percy- 
Smith, 1913), ä, puta ai te körero i ëtehi wä, he 
atua i äpitiria nö te taenga mai o te Karaitiana. I 
ënei tuhinga, käore a Te Hurinui e wewete i ënei 
körero, ko täna noa he äta whakatakoto i ngä 
körero i tukuna ki a ia e ngä tohunga o tëtehi o 
ngä whare wänanga o Tainui.

E ai ki a Jones (2010, 2013), ko te tïmatanga 
mai o ngä mea katoa i hua mai i roto i a Io, me 
tana whanaketanga mai i Te Kore. E waru öna wä, 
öna whakapaparanga o Te Kore, ä, ko te tuawaru 
o ënei whakapaparanga ko te püäwaitanga mai o 
te mana orokohanga, o Io. Koinei te tïmatanga i 
mua noa atu i te whänautanga mai o Rangi räua 
ko Papa. Waihoki, i te whanake haeretanga o ënei 
wä e waru, tërä ngä ira orokohanga i whakakotahi 
mai ki roto pü i a Io, ko te ira täne, ko Hani, ko 
te ira wahine, ko Puna, (Jones, 2010). I tënei wä 
ko tä räua mahi he rere haere i Ngä Rangi Tühähä 
ki te kimi wähi e taea ai e räua te piri. Ka mutu, 
ahakoa ka whakawhiti tö räua ara ki Te Ahurewa 
Tapu o Io, nä Te Tumu i wehe tonu ai räua, të piri.

Ki tua o te püäwaitanga o Io, ka puta i a ia ko 
ngä whetü, ä, nä ngä whetü ka puta ko ngä tätai 
whakapapa e rua, ko te tätai o Te Pö me te tätai 
o Te Ao. Ka whakatinana mai ënei tätai i a Tau 

Ana Te Marama (Te Pö) räua ko Te Rä (Te Ao). 
He roa te whakapapa nei, ka heke haere i ngä pö, 
ka heke haere i ngä ao, ä, kia puta rawa i ngä tätai 
whakaheke o Te Po, ko Papa- tüä- nuku, ä, i ngä 
tätai whakaheke o Te Ao, ko Ranginui- e- tü- iho- 
nei (Jones, 2010).

Nö te putanga rä anö o Rangi räua ko Papa, 
ka whai wähi a Hani räua ko Puna ki te piri, ä, 
i te uma o Papa, ka piri tahi ai räua. Mai i tënei 
hononga ka puta tuatahi ko ngä ika me ngä mea 
katoa e ora ana i te moana, ko ërä ika me ngä mea 
ora o ngä wai Mäori, tae atu ki ngä mea katoa e 
ora ana i runga i te whenua (Jones, 2010). Hei tä 
Jones (2010), katoa ënei mea orokohanga ka noho 
hei kai whakapiki i te mauri ora o ngä uwha me 
ngä tame ka tupu i te ao whänui.

I mua i te whänautanga mai o ngä tamariki a 
Rangi räua ko Papa, käore räua e piri ana, engari i 
te moe wehe kë räua. Nä te huinga atu o Hani räua 
ko Puna i piri ai a Rangi räua ko Papa. Ki roto anö 
i a Jones (2010), ka puta te körero nä Hani a Rangi 
i whakaoho, ä, i taua wä tonu ka whänau tökai- 
kore mai ëtehi uri o Rangi, tekau mä whitu katoa 
ngäna uri, ko te tamaiti whakamutunga a Rangi 
ko Tänepukurua. I whiwhi ia i tënei ingoa i runga 
anö i te putanga tökai- kore mai o ngä uri a Rangi, 
ahakoa he täne (Jones, 2010). I te whänautanga 
mai o Tänepukurua ka puta mai te puku tuarua o 
Rangi, ka whänau pï mai a Tänepukurua. I tënei 
wä, ka taka te whenua ki runga i a Papa, nä wai rä 
i ohorere a Papa ka whänau tökai- kore mai hoki 
he uri, tekau mä whä katoa rätou. 

I te wä e whänau uri ana a Papa, koinei te wä 
i hangä te ähua o te whenua, arä, ka nukunuku 
te whenua, ka nekeneke te whenua, ka hiki ngä 
maunga, ka wehewehe ngä wai katoa. I muri i te 
whänau mai o ngä uri katoa o Papa, ka whänau 
pï anö a Rangi kia rua anö ngä uri, ä, ka taka 
ngä tokorua nei ki runga i a Papa, ko ö räua 
ingoa ko Rimurehia räua ko Te Aweköpara. Mai 
i a Rimurehia ka puta ko ngä otaota katoa o te 
moana me ngä roto. Mai i a Te Aweköpara ko ngä 
huruhuru manu katoa. Ka taka ngä tamaiti kokoti 
tau e rua nei ki a Papa, ka mutu, he tangi päorooro 
i rangona i ngä töpito katoa o ngä rangi tühä, mea 
rawa ake, kua oho mai a Aituä, ä, ka mau atu ia 
ki te pou köwhatu, ki Te Tumu, e wehewehe nei i 
a Rangi räua ko Papa. Mai i taua wä, i tapaina a 
Aituä ko Tütangatakino. Heoi, ka puta mai a Io, 
ka karanga me tëtehi wähanga o töna mana, o töna 
wehi ki a Tütangatakino kia haere. Kotahi tonu 
atu a Aituä, waihoki, ka hinga märika Te Tumu, 
ka rere a Rangi ki a Papa, ä, ka piri märika räua. I 
tënei piringa o Rangi räua ko Papa ka puta ko ngä 
atua rangatira e möhiotia whänuitia ana e te iwi 

Mäori: Ko Rongo rätou ko Tänemahuta (Täne), 
ko Haumiatikitiki (Haumia), ko Täwhirimätea 
(Täwhiri), ko Tangaroa, ko Tümatauenga (Tü), 
ko Rüaimoko (Rü), ko Kahukura (Jones, 2010). 

Ranginui ra–ua ko Papatu–a–nuku
Ka huri atu inäianei ki te wehenga o Rangi räua 
ko Papa. Nä te mea he tino köpä te noho o Rangi 
räua ko Papa, ka hiahia ngä tamariki atua nei ki te 
puta ki te ao märama, ä, i pupü ake te whakaaro 
me whakawehe rätou i ö rätou mätua kia wehe 
noa. I roto i ngä körero nei, tokoono ngä atua i 
noho ki te wänanga me aha atu rätou ki ö rätou 
mätua; ko Täne rätou ko Täwhiri, ko Tangaroa, 
ko Tü, ko Rongo, ko Haumia. E ai ki a Tainui, e 
rima atu anö ngä ingoa o Tümatauenga, arä, ko 
Tümatawhäiti, ko Tükariri, ko Tükanguha, ko 
Tükaitaua, ko Tümatateueue (Jones, 1959). I roto 
i ngä köwhiringa, nä Tü te körero me patu rätou i 
a Rangi räua ko Papa kia mate rawa, engari käore 
a Täne i whakaae. Ki a Täne, me whakawehe noa 
räua, i runga i tërä i ngana ia atua ki te whakawehe 
i a Rangi räua ko Papa. I te tuatahi, i ngana ko 
Haumia räua ko Rongo, ahakoa tö räua kaha, të 
taea e räua te whakawehe ö räua mätua. Ka ngana 
hoki ko Tü räua ko Tangaroa, përä anö hoki räua, 
të taea te whakawehe a Rangi räua ko Papa. Käore 
a Täwhiri i whakaae kia wehea ngöna mätua nä 
töna aroha mö räua tahi. Nö reira, käore ia i ngana 
ki te mahi përä i ngöna tuäkana, tëina hoki. Käore 
i taea e ngä atua te whakawehe a Rangi räua ko 
Papa. Ka tü ake ko Täne, engari i rerekë te ähua 
o täna mahi, i takoto ko töna tuarä ki a Papa, ä, 
ko ngöna waewae ki töna matua, ki a Rangi, ä, 
nä ngöna waewae i taea ai e Täne töna matua te 
pana ki runga ake kia uru mai ko te ao märama. 

Nä Täne a Rangi räua ko Papa i whakawehe, 
engari käore tonu a Täwhiri i whakaae ki tënei 
mahi. Waihoki, ehake i te mea i te whakawehe 
noa ngä atua nei i ö rätou mätua, engari rä ko te 
mutunga kë mai nei o te pämamae, me he aituä ki 
runga i te ao. Nä tënei mamae nui i whakaaro ai a 
Täwhiri ki te kimi utu mö te hara nui nei (White, 
1890). Nö konei ka tïmata te pakanga i waenga 
i ngä tamariki a Rangi räua ko Papa, te pakanga 
a ngä atua.

Te Paerangi
Nä te wehenga o Rangi räua ko Papa i puta mai 
ai te ao märama, ä, ka noho tënä atua ki töna 
wao, tënä atua ki töna takiwä, tënä atua ki töna 
kauwhanga. Ko Täne te atua o ngä ngäherehere 
me ngä kararehe katoa e noho ana ki reira, arä, 
ngä manu tae atu ki ngä ngängara. Ko Tangaroa 
te atua o ngä moana me ngä ika katoa. Heoi anö, 

a Täwhiri, nä töna tino aroha mö ngöna mätua i 
piki ake ia ki ngä rangi tühähä, ki te taha o töna 
matua, o Rangi, ki reira noho ai hei hoa möna, ä, 
i tü ko ia te atua o ngä hau. Nä te kaha whawhai 
me te riri o Tü kua möhiotia ia i ngënei rä ko te 
atua o te pakanga me te tangata (White, 1890). I 
tënei wä, ka whakaaro a Täwhiri ki te kimi utu 
mö ngä hara o ngöna tuäkana, tëina hoki. Nö 
reira, i heke iho a Täwhiri, i whawhai tahi ia me 
töna whänau. Ka haere ia ki roto i ngä wao a 
Täne me ngöna hau kaha, ki reira pupuhi kino ai 
i ngä räkau a Täne, me te whiu haere i ngä käinga 
o ngä manu me ngä kararehe katoa o te ngahere. 
I muri ake i rere ia ki ngä moana, ki te käinga o 
Tangaroa, ki konei whakapupuke ai te moana kia 
ngarungaru. Ko ngä ngaru nei i piki ki ngä rangi, 
ko ngä ika katoa o te moana i wehi, ä, näwai i 
wehi ka mauri rere. I waenganui i te pakanga nei 
a Ika- tere räua ko Tü- te- wehiwehi e oma mataku 
nei, ko Ika- tere te matua o ngä ika katoa, ä, ko 
Tü- te- wehiwehi te matua o ngä ngängara. Nä te 
kaha o Täwhiri i amuamu tahi ai räua, i hiahia a 
Ika- tere ki te noho ki te moana huna ai. Engari i 
rerekë tö Tü- te- wehiwehi whakaaro, i hiahia kë ia 
ki te oma ki runga ki te whenua. I te mutunga ake, 
i wehe räua me tä räua karanga anö ki a räua, ka 
noho räua hei kai mä te tangata. 

I muri ake i te pakanga i waenga i a Täwhiri 
räua ko Tangaroa, i tü mai ko Tü ki te whawhai ki 
a Täwhiri. O ngä atua katoa, ko ia anahe i taea te 
karo te kaha o Täwhiri, käore i taea e Täwhiri a Tü 
te patu, engari käore hoki a Tü i toa i a Täwhiri. 
I te mutunga ake, he örite te kaha o Täwhiri räua 
ko Tü. Nö reira, i tau te puehu, i hoki a Täwhiri 
ki te taha o töna matua, o Rangi. Heoi anö, käore 
ngä riri i mutu i reira, nä te mea käore i taea e 
Täne rätou ko Tangaroa, ko Haumia, ko Rongo 
te karo te riri o Täwhiri, i kimi utu a Tü i tö rätou 
koretake. I te tuatahi, i haere a Tü ki te hopu i ngä 
manu me ngä kararehe o te wao a Täne hei kai 
mäna, ä, ki ngä räkau o te ngahere i hangaia e Tü 
ngä taputapu mä te tangata. I muri ake i hanga 
kupenga a Tü ki te hopu i ngä ika o te moana hei 
kai hoki mäna. I mua i te pakanga ki a Täwhiri, i 
möhio a Tü kua huna a Haumia räua ko Rongo i 
te taha o tö rätou whaea, o Papa. Nä tënei i kimi 
a Tü i a räua, ä, nä te karakia i huri a Haumia 
räua ko Rongo hei kai, ko Haumia te aruhe, ko 
Rongo te kümara. Nä tënei i noho ko Haumia te 
atua o te aruhe, arä, ko ngä kai katoa ka tupu ki 
roto i te ngahere. Ko Rongo te atua o ngä kai ka 
whakatupua ki roto i te mära (White, 1890).

Koinei ngä körero ka noho hei tüäpapa möku i 
roto i aku mahi o ia rä, tae atu ki öku hiahia mö aku 
mahi rangahau. Täpiri atu ki ënei körero, i roto i 

aku wänanga, ki täku nei titiro, ko ngä körero mö 
Hani räua ko Puna, he körero motuhake nö roto 
mai o Tainui. Tae atu hoki ki ngä körero tïmata-
tanga mö Hani räua ko Puna me Rangi räua ko 
Papa. Waihoki, ko ngä körero mö Io e tautoheto-
hengia ana e te ao rangahau i runga i te whakaaro 
he äpitihanga a Io ki ngä körero atua Mäori nä 
ngä karaipiture, nä ngä Hähi Tauiwi. Möku tonu, 
e whakapono ana au ki a Io me te whakaaro he 
mea körero e ngä tuhinga a Pei Te Hurinui Jones, 
ka tahi. Ka rua, e körerotia ana ki roto i ërä atu 
kohinga tuhinga Mäori, pënei i a Te Whatahoro 
mä, i a Te Mätorohanga mä. Ka toru, e möhiotia 
ana a Io ki ëtehi iwi o Te Moana- nui- a- Kiwa, 
pënei i a Hawai‘i, nö reira, tërä öku whakaaro 
e whakapono ana, he mana nö tua whakarere a 
Io, ko te raru kë, ko tä te Päkehä whakahängai 
i tö rätou atua ki ö te Mäori atua. Heoi anö rä, 
he kaupapa anö tënei hei tuhi mäku, ä, me mihi 
ka tika ki ënei taonga körero i whakaemingia e 
Pei Te Hurinui hei taonga tühurahura mä tätou o 
ënei rä, kia kitea ai ngä rerekëtanga ki ërä atu iwi, 
arä, te whakatinanatanga o te mana motuhake i 
körerotia e Te Rangihau (1975).

Te ao hurihuri, te ao o näianei
Mehemea ko ngä körero kua whärikihia ki runga 
ake nei te tüäpapa o te ao Mäori, ä, he körero 
tuku iho ënei nö tua whakarere i märama pü ki 
ngä tüpuna Mäori, ka toko ake te pätai, äe ränei 
e taea ana ënei körero tuku iho te whakahängai ki 
te ao Mäori o näianei, mehemea käore e märama 
töna tino tikanga ki öna uri o näianei? Ki öku nei 
whakaaro, e ora ai te wairua Mäori, te wairua 
taketake o te uri Mäori, me whakamätau. Heoi 
anö rä, me tika tä tätou raweke i ënei körero i 
ä tätou e kimikimi haere ana, e whakawhanake 
haere ana i tö tätou tuakiri. Me äta wänanga, ka 
tika, tä te tangata whakahängai i ënei körero atua 
ki te oranga o te tangata i tënei ao hurihuri. 

Nä, i a au e tïmata nei ki te äta wetewete i ngä 
körero atua, me te mätai hoki i ngä tauira e kitea 
ana i ënei rangi, arä, ërä hunga kua tïmata ki te 
hauhake i ngä körero tuku iho ka whakahängai 
ai ki ngä horopaki o ënei rä, e toru pea ngä tino 
tähü matua e kitea ana:

1. Ko te whakarauora i ngä tikanga tuku iho kua 
ngaro haere, kua roa e moe ana, kia ora anö 
ai i ënei rä. Hei tauira, ko te whakatere waka, 
ngä mahi toi, te whaikörero, te karanga, ngä 
körero mö te whänau märama, te maramataka 
Mäori, te karakia.

2. Te ao hauora, häkinakina, kai ora, tinana ora, 
ërä tü kaupapa. 

3. Te ao matihiko, arä, te ipurangi, inä koa ngä 
momo päpäho hou, pënei i te ïpae Pukamata, 
TiriAta, ngä rangitaki, ngä këmu ätea. 

Nö reira, e tika ana kia huaina ëtehi tauira o ënei 
tähü kaupapa e toru nei, me kore noa e whänau 
mai he paku märamatanga ki a tätou e kimikimi 
noa nei, e kïia ai tätou he Mäori.

Te whakarauora tikanga tuku iho—Matariki/
whakatere waka
Inä te nui o ngä tauira whakaora körero tuku iho, 
whakahaumaru tikanga tuku iho, ä, möku tonu, 
koinei te whare mätauranga e pai ana ki ahau, 
hei nöhanga mö taku rangahau. Kua roa kë te ao 
Mäori, te ao rangahau, e tühurahura ana i ngä 
taonga a ö tätou tüpuna mätua hei whakaoranga 
wairua, hei whakapakari tuakiri. Haere nei te 
wä, kua oho märika te whatumanawa o te hapori 
Mäori, o te iwi Mäori whänui ki ngä körero tuku 
iho e hängai ana ki te whänau märama, te mara-
mataka Mäori, me te whakatere waka. Hei tauira, 
pënä ka tirohia a Matariki, tërä kähui whetü e 
kïia ana ko Pleiades ki te ao tauiwi (Matamua, 
2017; Best, 1922), te tohu nui o te tau hou Mäori, 
kua roa ngä körero möna e moe ana. Äe, tërä te 
körero, i möhio ëtehi Mäori ko Matariki te tohu 
o te tau hou Mäori, engari nö ënei tau tata nei i 
whakaaraarangia ai, i whakaohoohongia anö ai 
tëtehi momo tikanga hei whakanui i a ia.

Möku tonu, me mätua kï atu, e pënei ana te 
aranga mai o ngä tikanga tuku iho i runga anö i te 
piki haere o te mana o ngä körero tuku iho, o ngä 
mätauranga nö tüäukiuki, ä, me te hiakai o te iwi 
Mäori whänui ki ënei taonga tuku iho. Hei takoha 
i tëtehi tauira, nöku e taitamariki ana, e pono ana 
te körero, i whängaihia tuatahitia ngä körero mö 
Rangi räua ko Papa, te pakanga o ngä atua, ä töna 
wä, kua rongo körero mö Matariki. Ahakoa tënei, 
i a au e tü pakeke nei, ka pürangiaho, i te karetai 
noa o te moana au e kauhoe ana, ka mutu käore 
i paku märama ki töna höhonutanga. Käore i 
whakanui i a Matariki pënei i a tätou i ënei rangi 
tata nei, ä, ehake i te mea he kaupapa i rite tonu 
te whakarite ki te wätaka o te tangata. I ënei rä, 
mäku e kï atu, kua panoni märika tënei ähuatanga.

Me te aha anö, me taku tirohanga Mäori, nä 
te angitü o ngä kaupapa pënei i a Hokule’a, me te 
whakarauoratanga o ngä tikanga whakatere waka 
pökai moana i tïmata i ngä tau ‘70, i mauri oho 
anö te whakaaro nui ki ö te Mäori möhio, ki ä 
te Mäori tikanga, ki ö te Mäori mätauranga tuku 
iho e hängai ana ki ënei horopaki. Ko Te Toki 
Waka Hourua tëtehi o ngä rangapü whakatere 
waka Mäori, i raro i te maru o Hoturoa Kerr o 

Tainui. Ko te kaupapa matua o te kähui nei he 
whakarauora, he whängai hoki i ngä körero tuku 
iho mö te whakatere waka, me te whakatairanga i 
töna oranga tonutanga ki waenga o te iwi (Te Toki 
Waka Hourua Voyaging Trust, 2018). He rite 
tonu tä Te Toki Waka Hourua whakahaere hötaka 
ako i ngä pükenga whakatere waka. Ko Haunui te 
ingoa o tö rätou waka hourua rangatira, ä, tere ai 
ia ki ngä töpito o Te Moana- nui- a- Kiwa.

Haere nei te wä, kua kitea te pikinga ora o te 
mätauranga mö te whänau märama, ä, nö ngä tau 
e rima kua pahure ake nei kua papä te whaititiri, 
kua hikohiko te uira i te ohonga märikatanga o te 
iwi Mäori ki tënei kaupapa. Mätua rä ko Täkuta 
Rangi Mätämua, ko ia kei te aroäkapa o tënei 
ohonga möhiotanga, me mihi ka tika ana hekenga 
werawera möna i ruku rëtö ki te taonga tuku 
iho i waiho mai e töna matua koroua, he körero 
tuku iho nö te ao tawhito, kua hauhakengia hei 
oranga mö te iwi Mäori o te ao hurihuri. Ko töna 
pukapuka, Matariki: Te Whetü Tapu o te Tau 
(2017), te putanga tuatahi o ana rangahau ki te 
motu, ä, hei häpai i ënei körero, kua rite tonu tana 
kauwhau ki runga ipurangi, tana whakatakoto 
körero mä runga Pukamata, tana kawe hoki i te 
kaupapa ki ngä rohe katoa o te motu, i runga anö 
i töna ngäkaunui ki te oranga tonutanga o ënei 
körero tuku iho ki roto pü i te iwi Mäori whänui. 
Mö te tüpono ka mahue i ahau ëtehi kupu mihi 
anö, kätahi nä te tauira o te rangahau, i oho ai a 
Tiki- apoa i te whatumanawa o te kaituhi nei ki 
te whai i töna ake huarahi rangahau mö ngä atua 
o te ao Mäori.

Te Hauora me te ao ha–kinakina
Ko te ao hauora tëtehi o ngä tino horopaki, tëtehi 
o ngä tino kaupapa kua whai pänga nui ki te 
hauhakenga mätauranga e pä ana ki ngä atua 
Mäori hei ärahi i ä rätou mahi. I tïmata pea i a Tä 
Durie, ki te pou taräwaho e kïia nei ko Te Whare 
Tapawhä (Durie, 1998). Ina rä, ko te pänga nui o 
te taha wairua ki roto i tënei momo pou taräwaho, 
hei hapahäpai i ngä mahere hauora o te motu, ka 
mutu, i ngä mahere hauora e hängai pü ana ki te 
tangata Mäori.

Waihoki, kua kitea tënei momo tauira i roto i 
ëtehi atu ähuatanga o te ao hauora. Tërä te tauira 
i puta i a Täkuta Ihirangi Heke, me töna mahere 
hauora, a Atua Matua (Heke, 2017)—e toro atu 
ana ki ngä körero tuku iho mö ngä atua Mäori 
hei ärahi i tä te tangata whakapakari tinana. Äpiti 
atu ki tënei, kua roa a Täkuta Heke e tömene ana 
i ngä taunakitanga o te mana tühonohono o te 
whakapapa hei aho tuitui i ngä whakaaro kei te 
mahere nei o Atua Matua. Hei täna, ehake i te mea, 

he herenga tangata anahe te mahi a te whakapapa, 
engari ia he pünaha whakarite, whakatakoto i te 
ao o te Mäori, e märama ai ia ki öna hononga 
katoa (Heke, 2017). Möku tonu, koinei tëtehi 
tauira pai, e whakaatu ana i tä te tangata hauhake 
i ngä körero atua, ka whakahängai ai ki tëtehi 
mahere hou hei whakatauira i tënei horopaki 
hou, arä, ko ngä mahi a Täne ki te whakawehe i 
öna mätua, ko töna tuarä ki töna whaea, ko öna 
waewae ki töna matua, ka pana whakarunga me 
öna waewae, ko te ‘leg press’ tuatahi—nä, koinei 
te tüäpapa o ngä rangahau a Heke.

Mö ëtehi tau, tërä tëtehi rangitaki rongonui, 
ko ‘Whakapapa Fridays’, nä Te Miri Rangi, i 
whakatüria hei huarahi whängai mätauranga 
Mäori e tautoko ana i te hauora o te tangata. Nö 
te kura huna kotahi a Rangi räua ko Heke, he 
wetewete, he wänanga, he mätai i ngä körero e pä 
ana ki ngä atua Mäori ki te kimi tauira, ki te kimi 
äwhina mö te oranga pai o te iwi Mäori.

Nö ënei tau tata nei, tërä tëtehi kaupapa, ko 
Hawaiki Toa töna ïngoa, i whakatüria e Beez Te 
Waati, hei huarahi tühonohono i te tangata Mäori 
ki öna atua mä roto mai i ëtehi wero whakapakari, 
whakangungu tinana. He hötaka whakapakari 
tinana, i töna mutunga iho, he whakataetae kori 
tinana kua waihangatia i raro i ëtehi körero atua.

Te ao matihiko— te ı–Pae, te ke–mu a–tea me 
te kiriata
Hei whakaoti atu i taku whakatakoto tauira, e 
tika ana kia tirohia te ao matihiko. I te ao Mäori 
e äta kuhu atu ana ki ngä riu matihiko o tënei ao 
hurihuri, ia rä, ia rä, e kawea ana e tätou tö tätou 
ahurea, ä tätou tikanga, tae atu anö hoki ki ö tätou 
atua, ki ënei rohe hou. Näwai näwai, kua tïmata 
ënei wähi hou ki te whakaaweawe i tä te Mäori 
toro atu ki te riu o öna atua, ä, ka whakaawe hoki 
i tä te Mäori whakamärama i töna ao ki ërä atu 
iwi (Ka’ai- Mahuta & Mahuta, 2017). Inä te mahi 
a te tauira matihiko e whakamahia ana ngä körero 
atua, mai i ngä pümanawa tautono hei waka tiaki 
i ënei körero, hei waka tuku hoki i ënei körero; ki 
runga i a TiriAta, tërä ëtehi whitiata whakaräkei 
pani mata e peita ana i ngä mata atua wähine ki 
te mata o te tangata; kei te wänangatia te ao atua 
ki runga i a Pukamata; katoa ënei ähuatanga e 
whakahaerengia ana i tënei wä tonu nei. 

Ko tëtehi ähuatanga nui e kitea ana e au, i roto 
i ngä tau tekau kua pahemo, kua kaha ake tä te 
tangata (tauiwi mai, taketake mai) toro atu ki ngä 
körero atua hei kaupapa mö ngä këmu ätea me 
ngä kiriata. Nö ngä tau ‘90 te këmu, The Mark of 
Kri, ä, he Mäori te ähua o te tuahangata, he moko 
töna, he taiaha tëtehi o ana räkau pakanga. I ëtehi 

wä ka körero ia ki tëtehi “wairua” o te ngahere 
hei ärahi i a ia. Nä, ahakoa te pärekareka ki te 
täkaro, katoa ngä ähuatanga Mäori o te këmu, 
käore i whakamahia ki töna aronga tika, arä, te 
aronga e ai ki te ao Mäori (Mahuta, 2013). In arä 
ko te tuatahi tërä, ä, peka mai ki ënei tau tonu, kua 
nui noa atu ngä wä i kitea ai te ahurea Mäori ki te 
paepae o te ao hurihuri. Nö te tau 2016, i puta ai te 
kiriata Moana, nä Disney, e körero ana te püräkau 
mö tëtehi puhi ariki i reia e ia te moana ki te kimi 
i a Mäui, mäna e whakaora ngä motu o te moana 
nui. I te mutunga iho, i ähua rite te whakaaro ki tö 
The Mark of Kri, he pärekareka rawa atu ä- kiriata, 
ä- püräkau, engari ko ngä körero mö Mäui, ko öna 
körero tuku iho käore i rite ki tä te Mäori möna i 
te mea i whenumi katoa tënei “kawenga” o Mäui 
kia hängai ki ngä iwi whänui o Poronïhia. Kotahi 
noa iho töna painga, arä, i whakaae a Disney kia 
whakamäoringia te kiriata nei, ä, i tërä, i kaha ake 
tö te iwi Mäori pärekareka ki tënei kiriata. Taihoa 
ake, mö tuhinga kë wetewetehia ai tënei kaupapa! 
Ko te kupu matua o tënei, ahakoa te hiahia o te 
ao Mäori, e kaha whakamahia ana ö tätou körero 
tuku iho hei whakaräkei i ngä “taonga täkaro” 
o ënei rä.

He kupu arohaehae
Ki te tahuri au ki te arohaehae i ëtehi o ngä 
whakaaro kua puta, käore au e kï ana e hapa 
ana, e hë ana ränei ënei tauira, engari ia me mätua 
wänanga töna whakamahinga i te tuatahi. Nä 
te hauhake körero, kua whäiroiro te ao me ngä 
hinengaro o ö tätou mätua tüpuna, ä, nä tënei 
kua hiakai ake te Mäori ki te rapu i ërä kura huna 
o tüäuriuri, o whäioio. Katoa ngä mätauranga 
Mäori e hono ana ki ngä körero mö ngä atua mä 
roto mai o te whakapapa. Ko ngä whakapapa-
ranga, ko ngä tühonohonotanga i waenga i te iwi 
tangata me te taiao te tüäpapa mö te tuakiri o te 
Mäori. Nö reira, he take tino nui mä tätou te iwi 
Mäori whänui te äta whakaaro ki tënei whanau-
nga tanga ki ö tätou körero tuku iho, me tä tätou 
whakamahi i ënei körero tuku iho hei tärai i te 
tuakiri Mäori o ënei rangi nei—e kïia tonutia ai 
he tuakiri Mäori. Taihoa ake te whakamotuhake 
anö ki ngä körero tuku iho o tënä waka, o tënä 
iwi, o tënä hapü, o tënä whänau!

Ka toko ake te pätai, ka pëwhea tä tätou whaka-
mana i te tü a ö tätou atua ki tö tätou oranga? Kei 
noho noa hei mahere, hei rautaki ärahi i ä tätou 
mahi o ia rä, o ia rä, hei tikanga rangahau hoki 
mö ngä kaupapa huhua e whai pänga ana ki te ao 
Mäori o näianei. Kei whea töna türanga nui hei 
aho paihere i te wairua o te tangata? Ka puta anö 
te pätai i te waha, i a tätou e tü Mäori nei, ka rongo 

ränei au i taku hono ki öku atua? Nä, pënä tätou 
ka hoki anö ki te tïmatanga, ki ngä körero a Durie 
(2004)—ko tëtehi wähanga nui o te mätauranga 
Mäori, ko töna ähei ki te hono ki te ao o te tangata 
e huri ana, e whanake ana—nö reira mehemea 
tätou e whakaae ana ki ënei körero äna, me mutu 
ränei tä tätou hauhake körero tuku iho? Me mutu 
tä tätou whakahängai ki ngä horopaki hou? Ko 
te ähua nei me kaupare atu ënei tü whakaaro, me 
hoe tonu te waka, me kaha tonu tä tätou kimi i 
te oranga o te mätauranga ki ngä horopaki hou.

Ko tëtehi o ngä tino akoranga o tënei, o ngä 
kaupapa rangahau ä haere ake nei, tärakerake 
ana te kitea kei tua o rangiwhäwhä te riu o ö 
tätou atua, ä, e taurite ana te whänuitanga nei ki 
te möhio o ö tätou mätua tüpuna, he pae të kitea! 
Tërä tëtehi körero i kitea e au i roto i aku ranga-
hau i ngä tuhinga tawhito kei Te Uare Taoka o 
Häkena, te whare tiaki tuhinga tawhito ki Ötepoti, 
ki ngä kähui tuhinga a Edward Shortland. He 
whakamärama mö tëtehi karakia hei whakaora 
i te wahine whängai pëpi, ä, käore e rere ana te 
wai ü. Ko te whakaräpopototanga o te rautaki a 
te tohunga i haere atu ki te tiaki i te wahine nei, 
he takutaku, ka whakahau kia noho wehe a mämä 
räua ko pëpi mö te wiki kotahi, ka whakakotahi 
mai anö kia karakiangia e te tohunga, ä, ki reira 
rere ai te wai ü. Mïharo katoa au ki tënei tauira o 
te mana o ö tätou tüpuna, o ö tätou tohunga o te ao 
köwhatu. Heoi anö rä, näwai i mïharo, ka tumeke 
rawa atu i te kitenga atu o tëtehi wähanga o te 
karakia i whakamahia hei äwhina i te whaea nei, 
me te atua i karangahia hei mana äwhina, inä koa:

Tü- te- awhiawhi (Tü- the- embracing)
Tü- te- panapana (Tü- the- pulsating- one)
Tü- te- pupuke (Tü- who- causes- the- waters-  

to- well- up) 
(MS- 0002, wh. 46)

I whakamänawatia te mana atua o Tü, te atua o te 
riri, o te pakanga. Kapakapa ana te manawa, i te 
mea, ohorere ana tënei pia wänanga i te korenga 
o Rongo, i te korenga o Hine- te- iwaiwa, o wai ake 
ränei o ngä atua e kïia ana e ngä pukapuka, e ngä 
rangahau o ënei rä, ko ia pü te mana takutaku mö 
ngä tikanga wähine. Ki konei tïmata ai te hinen-
garo ki te äta wäwähi kia kuhu mai ko Whakaaro 
Hou, ko Aronga Hou. 

Möku tonu, ka noho tënei taonga tuku iho hei 
toki wäwähi toka, he tauira o te tino möhio o ö 
tätou mätua tüpuna ki tö rätou ao, me öna atua, 
i taea ai e rätou te whakarite tühonohono tika i 

runga anö i te hiahia. Ki konei hoki kï atu ai au, e 
taea ana ngä mea katoa, ko te mea nui me märama 
ki ö tätou hononga, me möhio, me wänanga i mua, 
kei riro te Mäori hei papa mö Küware.

